
MURDDHA CITTA 
 

OM AWIGHMAN ASTU NAMA SIDDHAM 
 

Sembah bakti miwah pangastawan titiang majeng ring paduka Bhatara – Bhatari 

sesuwunan titiang sarni, riantukan wantah malarapan panghyangning kalih paswecan ida Sang 

Hyang Widhi Wasa asung kertawaranugraha nyresti jagad jangkep rawuhing sadagingnya sami 

mawihan wenten kahuripan sekala niskala ring Bhuana Agung miwah ring Bhuana Alit . Manut 

dresta, Desene kamanggehan dados pasayuban kamanggehan pinaka pawakan Bhuana Agung. 

Pawongannya kamanggehang pinaka pawakan Bhuana Alit. 

Satotaning pawakan Bhuana Agung. Desane taler kamanggean pinaka pawakan bhuana 

mahurip, sane kacirenin antuk wentene pakilit Tri Hita Karane nenten dados pasahang, luwire ; 

ha.       Parhyangan, sahanan parhyangan panyiwian Desa, genah ngarcana bhawan Ida 

Sang Hyang Parama Wisesa, pinaka jiwan Desane ; 

na.       Pawongan, gebogan krama saha warga desa maka sami pinaka bayu pramanan 

desane, mawihan desane prasida maolah prawreti; 

ca.        Palemahan, sahananing tanah kekuwuban wewidangan desa, pinaka stulan desane 

Adung pate noning Bhuwana Agung ring Bhuwana Alit, maka            larapan ngupadi santa 

jagadhita, punika  sinanggeh murddhaning    prayojana  pangriptaning  awig  –  awig  iki,  rikala 

paseban mami Krama Desa   Adat   Penyawa   pinaka   sepat   siku   –   siku   pamatut   miwah 

pamutus wastu kasidan prayojanan mami kabeh, prasama angidep muwah   amagehaken 

lingig awig – awig ring sor iki 

PRATHAMAS SARGAH 

ARAN DAN WEWIDANGAN DESA 

Pawos 1 
 
 
 

( 1 ).     Desa Adat puniki mawasta Desa Adat Penyawa 
 

( 2 ).     Jebar kekuwud wewidangannya mawates nyatur desa 

ha.      Sisi wetan Yeh Balian 

na.      Sisi kidul Adat Jelijih 
 

ca.       Sisi kulon Yeh Muncan 

ra.       Sisi lor Adat Jelijih 

( 3 ).     Jebar kekuwub wewidangan sane kawengku antuk wates – wates 

inucap wenten 704229 m2. 

( 4 ).     Sane kamanggehan ngrajing dados kekuwub wewidangan Desa 
 

Adat puniki, manut diesta, luwire : 
 

ha.      Pupulan karang paumahan sane sinanggeh Palemahan 
 

Desa Adat. 
 

na.       setra, carik miwah tegal sane wenten ring kekuwub wewidangan Desa Adat puniki 

sajabaning palemahan Desa Adat, manggeh ngrajing dados Tlajakan Desa Adat Penyawa. 
 

( 5 ).     Desa Adat puniki Kaepah dados    1      Banjar / Tempekan, 

luwire : 

ha.       Banjar / tempekan 
 

na.       Banjar / tempekan Penyawa lan salanturipun 
 

( 6 ).     Awig – awig, pararem miwah sahanan Pasuaran Desa, manggeh 

kajejerang ring jebar kekuwub wewidangan Desa Adat puniki 

sami.

DWITIYAS SARGAH 

PATITIS LAN PAMIKUKUH 

Pawos 2 
 

 
 
 

Desa Adat Penyawa Ngamanggehang pamikukuh, minakadi : 

( 1 ).     Pancasila. 

( 2 ).     Undang – Undang Dasar 1945, pamekas pasal 18. 

( 3 ).     Tri HIta Karana, Manut Sadacara Agama Hindu. 

( 4 ).     Hak Azasi Manusia 
 

Pawos 3 
 
 
 
 

Luwir Patitis Desa Adat Penyawa : 
 

( 1 ).     Mikukuhin miwah ngrajegang Sang Hyang Agama 
 

( 2 ).     Nginggilang prawretine maagama 
 

( 3 ).     Ngrajegang kasukertan Desa saha Pawongannya sekala lan niskala

TRTIYAS SARGAH 

SUKERTAN TATA ADAT 

Palet 1 

Indik Krama 
 

Pawos 4 
 

( 1 ).     Sahananing sang janek mapaumahan ring wewengkon          wewidangan      Desa      Adat 

Penyawa anggeh warga desa. 
 

( 2 ).     Warga desa inucap ring ajeng, linggihyane wenten 2 ( kalih ) soroh 
 

ha.       Warga Desa sane maagama Hindu tur sareng nyungkemin kahyangan Desa Adat 

Penyawa. 
 

na.       Sejaba punika, sinanggeh Krama Tamiu, sane kasulurang manut pararem 
 

Pawos 5 
 

Dasar Adat       : 
 

(1). Sahanan Warga Desa sane sampun marabian, patut ngawit        dados   Krama Desa. 
 

( 2 ).     Satunggil Krama, manut karendahan kaluwargannya, patut  kenisinalih tunggil ayah – ayah 

: 
 

ha.      Avahan Ngarep 

na.      Ayahan Balu 

( 3 ).    Sesengker ngawit tedun ngayah : 
 

ha.       Marep  ring  Krama  Desa  sane  mawit  saking  pawiwahan  2  Tiban  saking  puput 

makalan – kalan. 
 

na.       Marep ring Krama Desa sane mawit saking ngarangin, kasulurang Manut pararem.

( 4 ). Krama Desa sane wenang nyada yan sampun kapastika, luwire 

ha.       Sungkan Tahunan 

na.       yan sampun, maderbe pangentos panyeledii 
 

ca.        risampun mayusa 17 Warsa utami sampun kawin 
 

( 5 ). Sang saking sewosan desa yan sareng tedun makrama desa ring           Desa   Adat   Penyawa 

patut keni batu – batu utawi pamogpog, sane            agengnya kasulurang Manut pararem . 
 

( 6 ). Yening wenten krama saking sewosan desa sareng ngrajing 

makrama desa ring Desa Adat Penyawa patut kadulurin antuk 

surat keterangan sane jangkep . 

 

 

Pawos 6 
 

Wusan dados krama luwire : 

( 1 ). Sangkaning : 

ha.       Seda; 
 

na.       Pinunas ngraga, manawi magingsir linggih saking wewengkon 
 

Desa Adat Penyawa 
 

ca.        Kanorayang, malantaran piwal ring awig – awig miwah 

pararem Krama Desa, utawi tan satinut ring pituduh Prajuru 

sajeroning indik nyupat sikian, mikandi nenten prasida 

ngesehin prawreti; 

ra.        Tata – titine nintenin wusan dados Krama Desa inucap ring 

ajeng, kasulurang manut pararem 

( 2 ).     Sang busan dados krama Desa tan polih pahpahan druwen Desa,     sajawaning  pahpahan 

sane mawit saking utsahan Banjar, miwah 
 

Tan polih pasayuban malih sajeroning ala ayu.

Pawos 7 
 

Sahanan Krama Desa, patut keni tetegenan utawi ayah-ayah luwire. 
 

( 1 ).     Ayahan Ngarep, mapiteges paturunan miwah ayahan memungkul 

saking Krama Ngarep. 

( 2 ).     Ayahan Balu Luwire : 
 

ha.       Balu remban, sane pianaknyane kantun alit – alit punika keni 

ayahan balu remban, sane kasulurang manut pararem ; 

na.       Balu ngelintik, keni ayah – ayah balu manut balunnyane, yan 

lanang keni ayahan lanang, yan istri keni ayahan istri ; 
 

( 3 ).     Ritatkala ngardi wewangunan kabuatan Desa Adat, kramane 

sejaba keni ayahan manut Pawos 7, teler keni paturunan sekadi 

ring sor : 

ha.       Paturunan samawibhaga manut pararem ; 
 

na.       Dana Punia manut kalascaryan sang madana punia ; 

( 4 ). Krama desa kadadosang : 

ha.       Mapuangkid utawi tan tedun ngayah/parum ; 
 

( 1 ).     Rikala mapawangunan, ngraabin , nangung yajnya, nandur, 

kaluwasan masengker dewasa ; 

( 2 ).     Keni dedawuhan saking Guru Wisesa ; 
 

( 3 ).     Kapialang luwire : Sungkan, matepetin, kalayusekaran, Lan secancan punika. 

na.       Dados ngwakilang ring jadma tiosan, sane sampun menek daa truna. 

ca.        Dados mogpog utawi numbas ayahan, prade : 
 

( 1 ).  Dados Pegawai Negeri utawi Pegawai Perusahan Swasta 
 

( 2 ).  Magenah ring desa sewosan malantaran ngerereh 

Pakaryanra.  Dados nyeledii utawi nyuksukin Kram 

mayusa 17 warsa.

Pawos 8 
 

Kapatutan Krama Tamiu : 
 

( 1 ).     Krama Tamiu, patut madana punia ring Desa Pakrama Banjar, 

manut pararem. 

( 2 ).     Krama Tamiu, patut polih pasayuban marupa pitul rikenjekan 
 

Katiben pancabhaya. 
 

Pawos 9 
 
 
 
 

Paturuan Miwah leluputan : 
 

ha.       Para sadhaka, minakadi pamangku Kahyangan/ 

panyiwian Desa, lan panyada ; 
 

na.       Para serati lan sutra ; 
 

ca.        Sang sungkan tahunan ; 
 

ra.        Wong cendangga banget ; 
 

ka.        Wong ubuh meme bapa, jantos mayusa 17 warsa utawi       sampun kawin.

Palet 2 
 

Indik Prajuru Lan Dulun Desa 
 

Pawos 10 
 
 
 

 

( 1 ). Desa Adat Penyawa keanter antuk prajuru Desa Adat,  

 Kamanggala Bendesa Adat. 

( 2 ). Banjar kaenter antuk Prajuru Banjar, kamanggala antuk Kelihan 

Adat. 

Banjar utawi Kelihan 

( 3 ). Tempekan kaenter antuk Kelihan Tempekan.  

( 4 ). Prajuru Desa adat / Banjar patut :  

ha.      Mawit saking Krama Ngarep utawi Panggele. 
 

na.      Kaadegang Prajuru malantaran antuk pamilihan jeroning 

Paruman Krama Desa / Banjar, nyabran 5 warsa, sajawaning 

Wenten pariindikan tios, tur sang sampun puputing 

panumaya, kenginkapilih malih. 

ca.        Maduluran atur piuning ring Pura Desa 
 

Pawos 11 
 
 
 

 
( 1 ).     Bendesa Adat, karombo antuk : 

 

ha.      Panyande, pinaka wakil Bendesa Adat 

na.      panyarakin, pinaka Juru Surat 

ca.       Patengen, pinaka Pangemong  Druwen Desa 

ra.       Kasinoman, pinaka Juru Gumencang

( 2 ).     Sajeroning ngenterang kasukertan kaniskaia, Bendesa Adat , patut misinggihan Pamangku 

Kahyangan Desa 
 

( 3 ).     Prajuru Desa taler ngadegang Dulun Desa utawi Panglingsir, sane sinanggeh Kerta Desa, 

mawit saking prajuru sane sampun puputing 
 

Panumaya,  sang  wikan  ring  adat  miwah  agama,  Perbekel  miwah  sane  lianan,  sane 

kasulurang manut pararem. 
 

 
 
 

Pawos 12 
 

( 1 ).     Swadarmaning Bendesa Adat, luwire : 
 

ha.      Ngenterang paruman – paruman Desa / Banjar 
 

na.      Ngenterang Palaksanan sadaging awig – awig miwah 

pamutus – pamutus Krama Desa/ Banjar. Sane sinanggeh pararem. 

ca.        Ngraksa miwah nudonang  tata – titine migunayang sajabrana 

druwen desa. 
 

ra.        Nuntun saha ngenterang Krama Desa rawuhing warga desa sami,ngupadi 

kasukertan sekala lan niskala. 
 

ka.        Nuntun saha nyaksi upacara sangaskaraning kahuripan sane 

mabuat, minakadi ngilitang sulur pakuwargan. 
 

da.       Nuntun saha ngenterang Warga Desa nginggilang Sang Hyang agama, kasucian 

Kahyangan, kasucian Palemahan, kasuciangan Pawonan, miwah tata – titine migunayang setra. 

ta.        Mawosin miwah niwakang pamutus marep ring wicarang Warga Desa. 

sa.        Ngwakilin Desa / Banjar, matemuang bebawos ring sapa sira ugi. 

wa.       Lan sane sewosan sane wenten pakilitnya ring Desa/ Banjar. 

(2).       Tata  - titine nglaksanayang swadharma inucap ring ajeng, tan mareng patut satinut ring 

daging awig – awig, pararem, dresta miwah pamutus paruman Desa / Banjar. 
 

(3).       Panglaksanane ring ajeng patut kasiarang ring Desa / Banjar kapungkuripun. 
 

(4).       Samakuta utawi sumanggup natak pamutus paruman Desa / Banjar, ngeninin swadhaman 

sowang – sowang prajuru .

Pawos 13 
 
 
 

 
Patias utawi olih – olihan prajuru/ dulun desa, luwire : 

 

ha.       Luput reramon utawi peson – peson ; 
 

na.       Luput paturunan marep ring kabuatan desa / banjar 

ca.        Polih tanding tengah 

ra.        Polih pah – pahan upon – upon pelaba carik/ tegaldruwen desa 

ka.       Patias sewosan manut pararem 

Pawos 14 
 

(1).       Prajuru / Dulun Desa, kapilih nyabran 5 warsa, ngawit saking 
 

Padiwasane kaadegang Prajuru/ Dulun Desa. 
 

(2).       Prajuru / Dulun Desa, sane swadharmanya sampun puputing 
 

Sengker, kengin kapilih malih. 
 

(3).       Pare indikane ngadegang Prajuru/ Dulun Desa sakaluwire, 

kapastikayang malarapan Paruman Krama Desa  tur kaingkupin 

antuk Krama. 

(4).       Wusan dados Prajuru / Dulun Desa, sangkaning : 
 

ha.     Lina ; 
 

na.     pinunas ngraga malantaran jalaran sane pastika ; 
 

ca.      sawdharmannya sampun puputing sengker ; 
 

ra.      Kawusanag / kanorayang olih Krama Desa duaning iwang 

pamargi, menawi nilar sesana. 

(5).       Ngentosin ngwusanang utawi nganorayang Prajuru / Dulun Desa, 

patut kamargiang sajeroning Paruman  Krama Desa tur kaingkupin 

Antuk Krama Desa.

Palet 3 
 

Indik Kulkul 
 

Pawos 15 
 
 

 
(1).       Dudonan Kulkul ring Desa Adat Penyawa luwire : 

 

ha. Kulkul Desa ; 
 

na. Kulkul Banjar ; 
 

ca. Kulkul Sekaa – sekaa 
 

(2).       Kulkul Desa / Banjar, kamanggehang pinaka piranti utawi sarana 

tengeran maka wangsit, ring wewengkon wewidangan Desa /Banjar. 

(3).       Tetepakan suaran kul-kul manut dresta, tur anggah- ungguh 
 

Tetepakanipun kaunggahang jeroning Pararem. 
 

Pawos 16 
 

( 1 ).        Kulkul Desa / Banjar, tan wenang katepak yan tan sakning pituduh 
 

Prajuru, sajawaning tengeran kapancabhayan. 
 

( 2 ).        Sang Nepak Kulkul Desa/ Banjar, tan sakaning pituduh Prajuru, 

Patut digelis atur supeksa maka buatan panepake, yan piwal, sang 

Mamurug wenang katibakin danda, manut pararem. 

( 3 ).    Kulkul sekaa – sekaa miwah kulkul pondokan – pondokan, tan  kalugra nyawerin utawi matehin sukat miwah 

tetepakan Kulkul 
 

Desa / Banjar, prade mamurug, sang mamurug taler wenang 
 

Katibakin danda, manut pararem.



 

13 
13 

 
 
 

Palet 4 
 

Indik Paruman 
 

Pawos 17 
 
 
 

 
( 1 ).     Dudonan Paruman ring Desa Adat Penyawa, luwire : 

 

ha.     Paruman Krama Desa, kawentenang sanistannya apisan 

jeroning awarsa utawi manut kabuatan, sane karihinan antuk 

tetibak arah- arah. 

na.   Paruman Padgatakaiya, reh ning wenten indik sane dahat mabuat sane pacing 

kabawosang, sane karihinin antuk tetibak arah-arah. 
 

ca.     Paruman Krama Banjar, kawentenang nyabran sasih nenten 
 

majalaran arah – arah malih, duaning sowang – sowang banjar sampun maderbe 

tegak sangkepan sane pastika, 
 

manut pararem ring sowang – sowang banjar. 
 

ra.    Paruman Prajuru / Dulun Desa, kawentenang manut kabuatan. 

ka.    Paruman seka – seka, kawentenang manut kabuatan. 

( 2 ).     Pamargin Paruman Krama Desa / Banjar, patut nganutin dudonan 
 

ha.    Paruman wahu kengin kakawitin sesampune katedunin antuk 
 

pinih kedik kalih pah tiga lintang saking sang patut ngamiletin. Kamanggala antuk 

tengeran suaran kulkul, mabusana adat Bali, tan kalugra makta gegawan 

sakaluwire,karihinin antuk ngarcana Bhagawan Panyariakan majalaran widhi 

widhana lan cane. 
 

na.  Maka pangawit, kalaksanayang panyacak pangesep, karuntutin antuk nyacak 

dedosan, wahu kalanturang   antuk parung, sesampun parumare puput, patut 

pacacak malih tur sane kasep, sang sang ninggal paruman miwah sane nosa, 

wenang katibakin nanda, sane ageng alittipun, kasulurang manut paparem.



 

ca.    Maka pamastika wahu kangin nyacak panesep, kasulurang 

manut pararem. 

ra.    Sajeroning paruman tan kalugra ngwetuang wak gehora minakadi ngardi biota ; 

sang mamurug, wenang keni pamidanda bea pecamil, sekadi dandaning anguman 

– uman ring paseban, sane kasulurang manut pararem. 
 

ka.    Pamutus bebaos sane briuk sapanggul utawi ingkub, punika sane kaab tiaang tur 

kamanggehang. 
 

( 3 ).     Prada daging pararuman nenten kaingkupin, Prajuru Desa/Banjar 

Mangda ngilikang bebawos, saha pamutusnya mangda kararemin 

Antuk Krama Desa/Banjar ; bilih jantos ping tiga taler nenten 

Prasida kaingkupin, Prajuru Desa/Banjar dados nunas bawos ring 

Kerta Desa ; bilih pamutus Kerta Desa taler nenten kainkupin, 

Prajuru Desa/Banjar, kengin nunasang indika punika ring sang 

Maraga Guru Wisesa. 

 
 
 

Pawos 18 
 
 
 

 
( 1 ).     Sajeroning Paruman Krama Desa Bendesa Adat patut nyiarang pamargine ngenterang 

Desa, pamekas ngeninin indik : 
 

ha.       Munjuk lungsuring gebogan Adat saha ayah – ayah 

nyane, minakadi sulur arthabrana druwen desa. 

na.       Pangencanan Prajuru, ngeninin utsahan Desane kapungkur. 

( 2 ).     Pamutus Paruman Krama Desa sane sinanggeh Pararem, 

kamanggehang  maka pamitegep panglaksanan awig – awig 

Pawos 19 
 
 
 

 
( 1 ).     Paruman Prajuru/Dulun Desa, kawenangan wantah ngrincikan 

 

Pangrencara marep ring utsahanan Desane kapungkur. 
 

( 2 ).     Paruman Prajuru Desa, tan kawenangan ngamedalang tetegenan 

ring krama Desa, sederenge kainkupin antuk Krama Desa. 

( 3 ).     Pamutus Paruaman Prajuru / Dulun Desa, kengin ngewetewang pasuwara manut daging 

pituduh sang nyawa rat, utawi ngonekang pamutus sane pecak sampun dados Pararem 

krama desa.

Palet 5 
 

Indik Druwen Desa 
 

Pawos 20 
 
 
 
 

( 1 ).     Sane kamanggehang dados druwen Desa Adat Penyawa, luire ; 
 

ha.     Kahyanagan Desa, luire : 
 

1). Kahyanagan tiga : Pura Desa, Pura Puseh, Pure dalem, 

Pura Prajapati, Setra. 

2). Kahyanagan Druwen Desa siosan ring Kahyangan tiga, 

Minakadi : 

na.     Balai Adat : 
 

ca.      Tanah tegalan …………………… Ha. 
 

ra.      Karang Ayahan Desa………Ha . 
 

ka.      Setra       1445 m2 . 

 

da.     Palaba Pura, marupa carik ………….Ha, marupa tegal……....Ha. 
 

ta.      Niasa lap Sesanti ; (tidak ada) 
 

sa.      Lembaga Perkreditan Desa ( LPD ). (tidak Ada) 
 

wa.    Lelangwan, minangkadi tetabuhan lan nilen – nilen druwen 
 

Desa, luwire : 
 

1 ).       Gong ring sowang – sowang Banjar sane sinanggeh 

druwen sowang – sowang banjar. 

2 ).       Angklung ………………… 
 

3 ).       Gamabang …………….. 
 

4 ).       Gender …………………..

5 ).     Ilen – ilen wali ring Pura : Rejang, Pendet, Rejang 
 

Renteng. 
 

6 ).     Lekita – Lekita : pipil utawi sertifikat, awig – awig, 

Pasurawa, parrem. 

7 ).        Palawatan ida Bhatara marupa Bajra. 
 

( 2 ).      Olih – olihan Desa Adat Penyawa mawit saking, 

ha.      Upon – upon Palaba Pura ; 

na.      Paturunan saking Krama Desa 

ca.       Paica saking Guru Wisesa 

ra.       Dana Punia tiyosan sane patut 

ka.       Pah – pahan saking LPD 

( 3 ).      Sanangken Paruaman Krama Desa, Bendesa Adat patut nyiarang 
 

munjuk lungsur upon-upon laba Pura lan sapanunggalnya sane    sinanggeh Druwen Desa. 

( 4 ).     Upon – upon palaba Pura lan sapanunggalannya, kanggen rabea 

Piodalan miwah wewangunan ring Pura, taler rabea tisan marep ring           kabuatan Desa 

Adat. 
 

( 5 ).     Sakaluring druwen Desa patut wenten lekitannya sane pastika. 

( 6 ).     Nantan kalugra ngadol utawi ngesahang Druwen Desa yan tan 

Kacumponin antuk Krama Desa sami.

Palet 6 
 

Sukerta Pamitagep 
 

Kaping I 
 

Karang, Tegal, lan Carik 
 

Pawos 21 
 
 
 

 
( 1 ).     Krama Desa sane ngamong karang Desa utawi karang pumahan 

ngraga, patut ngwatesin karangan sowang – sowang antuk 

pagehan / turus utawi tembok, mangda pakatenannya asri. 

( 2 ).      Watesan sane mawasta gegaleng kaluan miwah gegaleng kateben 

Mangda nganutin dresta, tur kakaryaning oleh sang negen wates 

Inucap. 

( 3 ).      Prada karasayang pagehan/ turus inucap nglikadin, yan pada arsa 
 

Panyadinge,  watesan  kengin  nggangen  pinget  utawi  pracihna  pal  saking  Agharia, 

sakawaten kasaksi antuk Prajuru Desa/ Banjar. 
 

( 4 ).     Prada wenten karang kabebeng, mangda kautsahayang wenten  pamesuannyane sane 

pastika. 
 

Pawos 22 
 

( 1 ).      Sinalih tunggil Krama Desa/ Krama Banjar, nenten kalugra : 
 

ha.     Ngalah – alah margi, karang desa, tegal ayahan desa, 

tegal / carik krama lian, lan secancan punika ; 

na.   Ngalah – alah tegak kahyangan, setra, lan sekancan tegak sane sinanggeh suci.

( 2 ).       Prada wenten mamurug kecape ring ajeng, sang mamurug patut 
 

ngwalian tariah inucap, tur sang ngalah – alah tegak suci, tiosang 

ring ngwaliang tanah tegak suci inuca, taler patut karuntutin antuk 
 

dewa danda miwah artha danda, sane kasulurang manut pararem. 
 

 
 
 

ping 2 
 

P e p a y o n a n 
 

Pawos 23 
 

(1).       Ngawit nandur papayonan minakadi : 
tanem tuwuh,patut adepa agung ngajeroang saking wates ; pepayonan minakadi tanem tuwuh 
sane jantos ngeliwat wates,wenang  kesepatgantungin. 

 

( 2 ).     Pepayonan sane ngungkulin mawastu mayanin ka pisaga, sang nruwenang papayon inucap 
patut kawara tur kairing mapiguman antuk sang rumasa ketetehan, bilih – bilih sang nruwenag, 
arse ngerebah utawi notor wit pepayonane punike. 

 

(3).       Pradene  sampun  kawara  taler  tanwenten  utsahan  sang  nruwenang,  sang  rumase 
ketetehan wenang masadok ring prajuru wahu wit   pepayonane      punike      pengin      karebah, 
sakewanten panukun patin wit           pepeyonane  wit  punike  patut  katahur  olih  sang  rumasa 
ketetehan        manut panglokikan nepasin, tur wit pepayonane sane kerebah         punike, 
kasukserahang ring sang nruwenang. 

 

( 4 ).     Sang  patut  keni  pamidanda  panyangaskara  saha  prabea  manut  pamare,  marep  ring 
wewangunan sane karubuhan, luire : 

 

ha.       Sang nruwenang wit pepayonan sane sinanggeh mayanin, 
pradene pungkat tur  ngerubuhin wewangunan krama tiosan; 

 

na.       sangnotor,monggol utawi ngerebah taru, tur ngerubuhin 

wewangunan krama tiosan. 
 

(5).       Krama desa patut ngemanggehang kawredian tanem tuwuh sane    ngawinang       desane 

asri tur lestari sane kawastanin bhuta hita sane         mateges kalestarian lingkungan hidup; 
 

(6).       Sinalih tunggil krama sane pacing ngerabah pepayonan minakadi     tanem    tuwuh    sane 

ngawinang desane asri tur lestari, patut masadok     ring prajuru.



 

 

 
 

Kaping 3 
 

W e w a n g u n a n 
 

Prawos 24 
 
 
 
 

(1).       Nyabran ngwangur soang – soang krama patut : 
 

ha.       Masadok ring prajuru , pamekas marep ring 

wewangunan sane mapanyaitan minakadi menengin wates 
 

na.       Ngangge asta bhumi miwah gegulak asta kosali, sanistannya 

manut ring patitise ka niskala. 
 

(2).       Prade wewangunane jantos nyabubin ka pisaga, bilih-bilih temboke ring telenging wates. 

risampune kawara tur kairing mapiguman taler tanwenten utsaha sang 

nruwenang, kangka kesadokang ring prajuru,sesampune kaparitatas tur wenten lelugrahan 

prajuru, sane nruwenang keni danda manut pararem tur tembok inucap patut kagubar olih sang 

nruwenang, sanistannya mangda kakaryanan abangan. 
 

 
 
 

Kaping 4 
 

W e w a l u n g a n 
 

Pawos 25 
 

(1).       Sahanan warga desa sane miara wewalungan : babi, banteng, Isp.   Manga sayaga mitenin 

negul minakadi nglogor wewalungannya .      mangdo  nenten  wenten  ngerusak  karang  utawi 

pabian krama  tiosan, bilih-bilih jantos ngranjing ngelethin kahyangan. 
 

(2).       Prade wenten wewalungan melumbar utawi ngeleb tur ngerusak    karang  utawi  pabian 

krama sewosan, risampune krama taler nenten wenten utsaha sang nruwenang yan wewalungan 

ounike malih  ngerusak  karang  utawi  pabianan  krama  sewosan.  Wewalungan  inucap  kening 

kataban, tur sang nruwenang wenang katibakin danda. Ngaliang pawukun wit tetanduran sane 

karusak, saha panebas pepiaraan tetabanan, manut panglokikan prajuru    desa / Banjar. 

(3).       Prada wenten wewalungan ngeranjing jantos ngletehi genah suci.   Minakadi   kahyangan, 

pamrajan lan sakancan punika, risampune     kaparitatas     antuk     prajuru,     sang     nruwenang 

wewalungan inucap    wewenang  keni  dewa  danda  lan  artha  danda.  Agung  alitipun  manut 

kecap sastra agama, sane kapikukuh antuk Krama Desa / Banjar. 
 

(4).       Krama Desa nyerayanin wewalungan miwah sarwa prani, tan kapatut Krama Desa ngard 

Bhuta Hitha. 
 

(5).       Sang mawurug kacape ring ajeng, wenang keni danda manut pararem. 
 

 
 
 

Kaping 5 
 

B h a y a 
 

Pawos 26 
 

 
 
 

(1).       Bacakan bahaya luire : jiwabhaya, arthabhaya, agnibhaya,    toyobhaya,  lindubhaya,  Lsp. 

Sane ketahipun kawastanin    pancabhaya. 
 

(2).       Sinalih tunggil Krama sane manggihin praschina pastika wenten sahanan pacabhaya, patut 

gelis nepak kulkul tengerin kapancabahyan, tur gelis masadok ring prajuru. 
 

(3).       Prada Desane kahanan jiwabhaya, Krama Desa patut ngaturang upacara pamahayun Desa 

manut kecap sastra agama sane kapikukuh antuk krama. Tur sang ngwetuang jiwabhaya, katur san 

ngawawenang. 
 

Pawos 27 
 

 
 
 

(1).       Sinalih tunggil Krama sane mnggihin prachina pastika wenten arthabhaya (kamalingan), 

patut tegesin nepak kulkul tengeran  mapitulung manut pawos 15 (4) utawi pawos 16 (1) : sang 

kamalingan patut atur supeksa ring prajuru, sang kachinan  ngamaling,        katur        sang 

ngwewanang, maweweh malih patut keni     dewa danda lan artha danda manut pararem, yan 

ipun ngamaling barang druwen Desa sane sinanggeh suci. 
 

(2).       Soang-soang Krama Desa tan kapatut mapailonan ring dusta; sang  kacihnan   mapailonan 

ring dusta patut katibakin danda kadi dandaning maling, sane kasuluran manut pararem.

(3).       Indik ngerereh reramon minakadi daun kelapa,ron, miwah sane      sewosan  ring  pabian 

Krama tiosan ri kenjekan suwung., kasulurang            manut pararem. 
 

(4).       Indik ngranjung pakubon utawi pakarangan Krama sawosan rikala   suwung mawastu raris 

sang maderbe pakubon utawi pakarangan     kaicalan, kasulurang manut parare. 
 

(5).       Indik ngranjing pakubon utawi pakarangan Krama sewosan rikala    suwung         riantukan 

wenten pisarat sane mabuat, minakadi          mapangarah miwah kabuat sane liane, kasulurang 

manut pararem. 
 
 

 

Kaping 6 
 

Penyanggaran Banjar 
 

Pawos 28 
 

(1).       Krama Banjar ring sawewengkon Desa Adat Penyawa patut sareng nyanggra karya pasuka 

– duka soang – soang Krama Banjar. 
 

(2).       Tetitabak penyanggrane inucap ring ajeng, kasulurang manut pararem. 
 

(3).       Soang – soang Krama Banjar sane pacing nangun karya suka – duka sane mabuat mangdo 

masadok ring prajuru.

CATURTHAS SARGAH 

SUKERTAN TATA AGAMA 

Palet 1 
 

Indik Dewa Yadnya 
 

Pawos 29 
 

(1).       Kahyangan – Kahyangan panyiwian Krama Desa Adat Penyawa         Luire : 

Ha.       Khyangan tiga : Pura Desa / Bale Agung, Pura Puseh, Pura    Dalem. 

Na.       Kahyangan – Khayangan Panyiwian Krama Desa tiosan ring 

Kahyangan Tiga. Inggih punika : Pora Prajapati, Pura Beji Puseh                     lan Beji Puseh 

Dalem. 
 

(2).       Tegak piodalan ring soang – soang kahyangan inucap ring ajeng       kemanggehang sekadi 

ring sor puniki : 
 

ha.       Pura Desa / Baleagung ring rahina Sukra Klion Merakih. 

na.       Pura Puseh ring rahina Sukra Klion Merakih. 

ca.        Pura Dalem ring rahina Anggara Kasih Tambir. 
 

ra.        Pura Praja Pati ring rahina Anggara Kasih Tambir. 

ka.        Lan salanturipun. 

(3).       Pamargin pangacine ring sowang – sowang kahyangan inucap ajeng,           manut    kecap 

sastra agama, saha kalaksanayang kanista, madhyama,         utama,   manut   kawentenan   krama 

sane kaingkupin jeroning         pararem.

Pawos 30 
 

(1).       Ring  sowang – sowang pura inucap ring ajeng, patut keadegang     pamangku. 

(2).       Pidabdabe ngadegang pamangku, nganutin dudunan. 

ha.       Ngwilang saking turunan utawi ngwaris : 
 

na.       Melantaran nyanjan utawi nuhur ring pura sane kererehang 

pamangku. 
 

ca.        Malantaran kapilih antuk Krama Desa. 
 

(3).       Sang ten wenang kaadegang dados pamangku, luire : 
 

ha.       Cadangga, luire : peceng, perot, cungih lan sapanunggilannya. 

na.       Sapa sira ugi sane nenten kapatutang manut pararem. 

ca.        Nandang sakit ila, ayan, buduh miwah pinungkan sane tan   keneng tinamban. 

ra.        Sang madebe parilaksa nenten becik. 

(4).       Prabea kapamangkuan : 
 

ha.       Prabean upakara upacara adiksa widhi utawi ngwentenang 

pamangku mamedalin miwah kalaksanayang antuk krama desa. 
 

na.       Marep ring prabean pitra yajnya ring pamangku, panyade, serati, sutra, yan seda ri 

wekas, krama desane patut maweh dana punia atiwa – atiwa manut pararem. 
 

(5).       Pamangku patut ngamanggehang sesana miwah agem – agem pamangku. 
 

Pawos 31 
 

Swadharmaning pamangku, luire : 
 

ha.       Ngenterang upacara piodalan ring khayangan sane Kaempon 

utawi ring pakubon sowang – sowang Kram ; 
 

na.       Prade sinalih tunggil pamangku khyangan Desa kapialang utawi cuntaka, kengin 

nyelang pamangku kahyangan tiosan, utawi nuhur sang sulinggih, ketitenin antuk prajuru ; 
 

ca.        Yan pamangku kalayusekaran, wenang anglepas swadharma 

kasulurang manut pararem ;

ra.        Yan pamangku sampun tigang rahina ngayah ring pura sane 

kaempon, kancit wenten kaluarganya kalayusekaran, 

pamangku inucap tan keneng cuntaka, sakewanten nenten kengin budal salamin 

piodalan ; 
 

ka.        Munggah tedun ring palinggih – palinggih kahyangan desa miwah ngiyasin 

pralingga – pralingga, manut pamastikan prajuru ; 
 

da.       Ngerajegang sesanan pamangku ; 
 

Pawos 32 
 

Patias utawi olih-olihan pamangku, luire ; 
 

ha.       Panyolasan miwah sarin canang rikala muput nyajnya ring 

sowang-sowang pakubon krama ; 
 

na.       Upon-upon palaba carik miwah tegal, manut pararem; 
 

ca.        Luput pakayan miwah raramon; 
 

ra.        Polih apahugan sarin canang rikala wenten aci ring 

kahyangan sane kaempon; 
 

ka.        Luput saluwiring prabean wewangunan ring kahyangan sane 

kaempon. 
 

 
 
 

Pawos 33 
 
 
 
 

(1).       Pamangku kagantosing , riantukan ; 
 

ha.       Seda 
 

na.       Pinunas ngraga, menawi kegeringan lan sapanunggilannya 

ca.        Kawusanang antuk krama, riantukan nilar sesana pamangku.

Pawos 34 
 

Indik kasukertan kahyangan, kadudongan sakadi ring sor punika ; 
 

ha.       Sang katiban suntaka, minakadi sebel nggaraga ; 
 

(1).        Sabel kardel ngrajaswala, salami dereng mabresih ; 
 

(2).       Sebel antuk ngembasang putra, salami 42 rahina, patah 

ring sang karuron ; 
 

(3).       Sebel pangantenan, sadereng mabiakala utawi Makala-

kalan ;  

 
(4).       Sebel riantukan kalayusakaran, jantos puputing sengker

sane kalingkupin jeroning pararem. 
 

na.       Maktasaghaning bebaktan sane sinanggeh ngletehin, 

manut kecap sastra agama. 
 

ca.        Sato agung minakadi wewalungan suku pat, sajawaning 

rikala mapepada. 
 

ra.        Mabusana sane tan manut kadi tatacarane ngranjing ka 

pura. 
 

ka.        Sederang polih wak-wakan utawi pituduh saking prajuru Desa. 

(2).       Tata busana ngranjing kapura, kasulurang manut pararem ; 

(3).       Pratingkahe lan wenang ring pura , luire ; 
 

ha.       Masumpah utawi maciran , sajawaning pituduh prajuru Desa ; 
 

na.       Ngamedalang wak parusya utawi wak cepala ; 
 

ca.        Mebanyu, makoratan, masesenengan, makolem dados asiki 

lanang wadon, nyangsang busana 
 

ra.        Ngias rago minakadi menahang wastra, menahang pusungan 

lan sekancan punika, sajawing sang sulinggih pinandita.

(4).       Sewosan ring pamangku tan kalugra munggahtedun ring palinggih-palinggih sajawaning 

wit saking pituduh prajuru Desa. 
 

(5).       Sang mamurug kecape ring ajeng, wenang keni dewa danda, manut pamutus pararem. 
 
 
 

Pawos 35 
 

 
 
 

(1).       Yan wenten yadma karauhan ring pura boya saking nyanjan tur       ngawinang    kramane 

biapara, wenang keni dewa danda lan arta    danda, sane kasulung manut pararem. 
 

(2).       Prade kahyangan desane kahanan durmanggala minakadi    kapancabahyan      pamangku 

patut digelis masadok ring prajuru Desa. 
 

(3).       Indik upakara /upacara pamahayun kadurmanggalan kahyangan      desa,         mapagamel 

kecap sastra agama, sane kasungkemin olih krama   desa.

Palet 2 
 

Indik Resi yajnya 
 

Pawos 36 
 

 
 
 

(1).       Sang pacang madeg sulinggih utawi madwijati patut masadok ring  prajuru   desa   miwah 

Parisada Hindu Dharma Indonesia. 
 

(2).       Prajuru desa patut ngawas lan nitenin tur wenang mialangin, prade kacihnan wenten indik 

sane tan manut kecap sastra agama, tur sareng nyaksi upakara/upacara padwijatiannya,saha 

nglantur nyiarang jeroning paruman krama desa tegep rawuhing wates kangenangnya muput 

yajnya. 
 

(3).       Krama desa patut madana punia sapamadeg miwah ring panglapas sang sulinggih riwekas, 

katuntun antuk prajuru desa. 
 

(4).       Sang sulinggih wenang polih leluputan ayahan miwah peson-pesonan. 
 

Pawos 37 
 

(1).       Sajeroning muput yajnya, sangsulinggih patut ngutamayang muput              nyajnya      ring 

wewengon desa Adat Penyawe semampune puput wahu kengin muput nyajnya ring wewengkon 

desa tiosan      utawi ka dura desa. 
 

(2).       Krama desane sami, patut sareng ngawas lan nitenin ka tuntun        antuk               prajuru, 

mangda sahana yajnya sane kalaksananyang olih      sowang-sowang krama desa, ka puput olih 

sulinggih utawi             pinandita, manut kawenangannya sowang-sowang.

Palet 3 
 

Indik Pitra Yajnya 
 

Pawos 38 
 

(1).       Desa Adat Penyawe sareng nyanggra yan wenten sinalih tunggil krama sane nglaksanayang 

Pitra Yadnya. 
 

(2).       Tatacara penyanggrane inucap ring ajeng kasulurang manut pararem. 

(3).       Dudonan pamargin Pitra Yadnya ; 

ha.       Majalaran mendem utawi ngeseng maka china makingsan  ring prethiwi utawi 

mekingsan ring geni, pinaka darana antos nuotuoang porabea ; 
 

na.       Majalaran upoacara pengabenan utawi palebon; 
 

ca.        Riwusan ngaben, patut kelanturang malih antuk upacara 

memukur tur keruntutin malih antuk nglinggihang dewa pitara. 
 

 
 
 

Pawos 39 
 

(1).       Sinalih tinggil krama sane kalayusakeran /atiwa-atiwa mangdo         masadok ring prajuru. 

(2).       Swadharamaning desa/banjar ; 

ha.       Kelihan banjar/kelihan adat patut maritatas sang kadukhitan 

pinake pacang kapendem,makingsan ring geni, utawi lantur 

kaabenang. 
 

na.       Prade kapendem,raris kawentenang panepuk kulkul tengeran 

kalayusekaran. 
 

ca.        Penyanggran krama banjar selanturnya manut sekadi sane 

sampun kaunggahang jeroning pararem, jantos 
 

papendemane puput. 
 

ra.        Prade makingsan ring geni, panyanggran krama banjar 

selanturntya, manut kadi daging pararem, jantos pamargin  upacarane puput. 

ka.        Prade  kaabanang  penyanggran  krama  banjar  salanturnya  manut  kadi  daging 

pararem, jantos pamargin upacarane puput.

(3) Tan kalugra nginepang bangbang.  

(4). Desane maweh galah ring sang kalayusekaran sajeroning pitung rahine  kengin  atiwa- 

atiwa, sajawaning wenten kabuatan tios saking sang jayamana. 
 

(5).       Larangan pependeman miwah palebon ring wawengkon desa Adat kaunggahan jeroning 

pararem. 
 

(6).       Prade wenten kelayusekaran rikala piodalan ring kahyangan desa,   kengin   mendem   tan 

pasadok, tur patuh ngrereh galah mamargi   rikala wengi. 
 

 
 
 

Pawos 40 
 

 
 
 

(1).       Desa adat Penyawe ngemanggehan indik cuntaka mapagamel ring  pamutus   mahasabha 

Parisada Hindu Dharma Idonesia. 
 

(2).       Tatacarane nyuluran kacuntakan, mapagamel kecap sastra agama, kanutang ring drestan 

desa, sane kaingkuping jeroning pararem. 
 

(3).       Sinalih tunggil krama sane kahanan cuntaka, yen durung utas tan    kalugra           nyarunin 

genah suci druwen sowang-sowang krama. 
 

(4).       Sang mamurug patut keni dewa danda manut pararem. 
 

(5).       Sengker utas cuntaka manut kewentenannya kasulurang sakadi ring sor puniki ; 

ha.       Kalayusekaran, cuntakannya kanutang ring drestan miwah sastra dresta. 

na.       Ngrajaswala, cuntakannya tigang rahina ngawit saking 

ngrajaswala utawi salawining ngrajaswala. 
 

ca.        Ngembasang putra, abulan pitung rahina ngawit saking 

putrane embas ngantos katiwakin upakara/upacara tutug kambuhan. 
 

ra.        Karuron, cuntakannya ngantos sampun Makala-kalan. 
 

da.        Gamia gamana, cuntakannya ngantos sampun kapalasang, 

karuntutin antuk mrayascita sikian, desa adat miwah 

kahyangan desa.

ta.        Salah timpal, cuntakannya kapuputang manut kecap sastra agama miwah drestan 

desa. 
 

sa.        Anak istri mobot lantaran lokika sanggraha kadugi nenten 

katiwakin upakara/upacara pabiakaonan. 
 

Wa.      Anak istri ngembasang putra melantara lokika sanggrahan 

kandugin pecak nenten katiwakin upakara/upacara  paboikaonan  miwah  widhi  widhana 

cuntakannya ngantos  wenten meras anake alit, keruntutin antuk upakara/upacara 

manut kecap sastra agama. 
 

la.         Sad atatayi, cuntakannya ngantos sampun merayascihta sikian miwah ngesehin 

parawreti. 
 

ma.      Mamitra ngalang, cuntakannya ngantos katiwakin 

upakara/upacara mabiokawonang. 
 

(6).       Cuntaka kalayusekaran/kapademan ; 
 

ha.       Kapendam, cuntakannya ; 
 

(1)  .    Cuntaka ka banjar, laminipun tigang rahina ngawit saking     wusan 

mendem ngantos sampun maparayascita. 

(2)        Kuwalangannya sajeroning pakarangan manut drestan. 

na.       Kaabenang, cuntakannya ; 

(1)  .    Cuntaka ka banjar manut dresatan sane kapikukuh antuk pararem. 

(2)  Cuntakan sang nyambut karya piytra yanjnya manut dresta sane kapikukuh 

antuk pararem. 
 

(7).       Sang katiban cuntaka ; 

ha.       Kalayusekaran, sane cuntaka ; 

(1)  .    Sang kalayusekaran 

(2)  .    Kulawarganya 

(3)  .    Bobanjarannya 
 

na.       Ngarajaswala, sane cuntaka : sang ngrajaswala. 
 

ca.        Ngembasang putra, sane cuntaka : sang maderbe putra lanang wiadin istri, utawi 

yayah renan sang wahu embas.

ra.        Pawiwahan sane cuntaka : sang mawiwahan, lanang wiadin istri. 

ka.        Karuron, sane cuntaka : sang karuron rauhin lanangnyane. 

da.       Gamia ganana, sane cuntaka : 
 

(1)  .    Sang nglaksanayang gamia gamana. 

(2)  .    Desa adatnyane. 
 

ta.        Salah timpal, sane cuntaka : 
 

(1)  .    Sang nglaksanayang salah timpal. 

(2)  .    Desa adatnyane. 
 

sa.        Anak istri mobot malantaran lokika sanggrahan kandugi 

wenten katiwakin upakara/upacra pabiokawonan, sane 

cuntaka : anake istri sane mobot punika. 
 

wa.       Anak istri ngembasang putra melantaran lokika sanggrahan 

kandung nenten katiwakin upakara/upacara pabikawonan   miwah     widhi     widanasane 

cuntaka : 
 

(1) .     Sang ngembasang putra. 

(2) .     Putrane sane kaembasang. 
 

la.         Mamitra ngalang, sane cuntaka : sang nglaksanayang mamitra 

ngalang pinika. 
 

ma.      Sad atatayi sane cuntaka : sang nglaksanayang sad atatayi    punika. 

(8).       Sang tan keneng cuntaka, luire : 

ha.       Sang sulinggih. 
 

na.       Pamangku kahyangan tiga rikala piodalan tur sampun ngayah 

tigang rahina ring pura sane kaemponin.

Pawos 41 
 

(1).       Pamargin atiwa-tiwa pangabenan kalayaksanayang pamagamel       kecap   sastra   agama 

miwah dresta. 
 

(2).       Papatusan pangabenan, kasulurang manut paparem. 
 

(3).       Pangingune ring krama banjar, kasulurang manut pararem. 
 

 
 
 

Palet 4 
 

Indik Manusa Yajnya 
 

Pawos 42 
 

(1).       Kama desa minakadi Krama Banjar, patut sareng nyanggra miwah   nitenin   yan   wenten 

sinalih tunggil krama nglaksanayang manusa yajnya sane mabuat. 
 

(2).       Tatacara panyanggrane inucap ring ajeng kasulurang manut             pararem. 

(3).       Sang pacang nglaksanayang manusa yajnya sane mabuat, mangda  masadok ring prajuru. 

(4).       Manusa yajnya inggih punika, upacara-upacara dharmanaing           kahuripan     manjusa, 

ngawit saking patemoning kama bang lan kama         petak       sajeroning       garbha,       ngantos 

kalayusekaran ri wekas. 
 

(5).       Upacra-upacra inucap ring ajeng kamargiang kanista, madhyama,   utama,  manut  kecap 

sastra agama miwah dresta.

Palet 5 
 

Indik Bhuta Yajnya 
 

Pawos 43 
 

 
 
 

(1).       Desa adat Penyawe patut nyanggra pamargin Bhuta Yajnya, marep ring   kabuatan   Desa 

Adat Penyawe. 
 

(2)        Pidabdab pamargin Bhuta Nyajnya inucap ring ajeng, mapagamel    ring      kecap      sastra 

agama, kanutang ring drestan, sane kapikukuh          antuk pararem. 
 

(3).       Krama Desa minakadi Krama Banjar patut sareng nyanggra sinalih   tunggil    jrama    sane 

nglaksanayang Bhuta Nyajnya sane mabuat. 
 

(4).       Sang pacang nglaksanayang Bhuta Nyajnya sane mabuat, mangdo   masadok                 ring 

parajuru. 
 

 
 
 

Pawos 44 
 

 
 
 

(1).       Bhuta Nyajnya marep ring kabuatan Desa Adat minakadi carun sasih            miwah      sane 

lianan, kasalurang manut pararem. 
 

(2).       Indik pemargin pengelastian utawi mekiyis kasulurang manut           pararem. 
 

(3).       Nangken warsa rikalaning tilem sasih kasanga, patut kalaksanayang             tawur 

Kasanga, kalanturang antuk pangrupukan, pinaka china        nyanggra   pangrawuh   Nawa   Saka 

Warsa (Tahun Baru Saka) ring              panangal pisan sasih kadasa sane kawastanin Nyepi.

(4).       Rikalaning Nyepi, sowang-sowang Krama Desa patut ngamargiang  Catur Bratha 
Penyepian, inggih punika : 

 

ha. Amati geni                                  : Tan kengin maapi-api. 

na. Amati karya                                : Tan kengin nyambut karya. 

ca. Amati lelangwan                       : Tan kengin maoneng-onengan, 

ngwijilang suara ghora, nabuh 

gegamelan, lan sekancannya. 

ra. Amati lelungan                          : Tan kengin melelungayan mrika-mriki. 

(5).       Catur Bratha penyepian punika kemargiang saking semeng jantos   benjangne ngedas 
rahina 

 

(6).       Mangda pamargin Catur Brata Penyepian punika trepti, patut katilikin antuk tetelik desa 

sane kawastanin pacalang desa, tur sang mamurug patut katiwakin pamidanda, sane kasulurang 

manut pararem. 
 

(7).       Benjangne ring pananggal ping kalih sasih Kadasa, kawastanin Ngembak Geni, sowang- 

sowang krama patut saling ngaksamayang     sane kawastanin Dharma Santi.

PANCAMAS SARGAH 

SUKERTAN TATA PAWONGAN 

Palet 1 

Indik Pawiwahan 
 

Pawos 45 
 
 
 
 

(1).       Krama Desa minakadi Krama Banjar, patut sareng nyanggra miwah nitenin sinalih tunggil 

krama sane nglaksanayang pawiwahan. 
 

(2).       Pamargin pawiwahan, luire : 
 

ha.       Malantaran pepadikan. 
 

na.       Malantaran ngrorod utawi nyentane nyeburin. 
 

(3).       Indik pawiwahan, Desa Adat Penyawe ngamanggehang Undang-     Undang     Nomor     1 

tahun 1974, miwah peraturan pemerintah tiosan      sane ngindikang indik pawiwahan. 
 

(4).       Tatacara penglaksanannya, mapagamel ring kecap sastra agama      kaantutan ring dresta 

desa, sane kapikukuh jeroning pararem. 
 

(5).       Sinalin tunggil krama sane pacang nglaksanayang pawiwahan,          mangdo masadok ring 

prajuru.

Palet 2 
 

Indik Nyapihan 
 

Pawos 46 
 

 
 
 

(1).       Prajuru Desa minakadi Prajuru Banjar, wenang sareng mawosin       miwah   nintenin   yan 

wentn sinalihtungggil krama sane mapikarsa pacang  palas  marabi,  gumanti  nenten  kadurusan 

dados nyapihan. 
 

(2).       Yan Krama inucap kukuh ring pikarsannya, Desa Pakraman minakadi            Banjar     Adat, 

nenten sumakuta ring pamarginnya. 
 

(3).       Saderenge pastika polih pamutus saking sang pawawenang minakadi      sang      rumawos 

(Pengadilan Negeri). Krama inucap     manggeh keni tetganan Krama sakadi nguni. 
 

 
 
 

Palet 3 
 

Indik Sentana 
 

Pawos 47 
 

(1).       Prajuru Desa minakadi Prajuru Banjar wenang sareng mawosin miwah nitenin yan wenten 

sinalih tunggil krama sane ngindikang sentana. 
 

(2).       Indik   sentana,   Desa   Adat   Penyawe   ngamanggehang   uger-uger   jagat   minakadi 

kawicaksanan sang maraga Guru Wisesa, kanutang   ring  drestan  desa,  sane  kapikukuh  antuk 

pararem. 
 

(3).       Sang pacang ngrajegang sentana, mangda masadok ring prajuru.

Palet 4 
 

Indik Warisan 
 

Wawos 48 
 

(1).       Prajuru Desa minakadi Prajuru Desa wenang sareng mawosin miwah mitenin yan ninten 

sinalih tunggil kram,a sane ngindikang warisan. 
 

(2).       Indik Warisn, Desa Adat Penyawe ngmanggehang uger-uger jagat   minakadi 

kawicaksanan sang maraga Guru Wisesa, kaanutang ring      drestan desa, sane kapikukuh antuk 

pararem. 
 

(3).       Sang pacang ngindikang warisan, mangda masadok ning prajuru.

SASTHAS SARGAH 

WICARA LAN PAMIDAN 

Palet 1 

Indik Wicara 
 

Pawos 49 
 

(1).       Sane wenang mawosin wicara ring wewengkon Desa Adat Penyawa prajuru desa maka 

miwah Dulun Desa sane kawastanin Kerta Desa. 
 

(2).       Prade sang mawisana tan cumpu ring pamutus kerta Desa, kaengin nunasang ring sang 

rumawos. 
 

(3).       Sahanan wicara sane mawit saking kacorahan sakaluwire sane sinanggeh nungkasin daging 

awig-awig, pasuara miwah pararem   Desa,Banjar,patut  di  gelis  kabawosin  olih  prajuru  nenten 

nyantos pasadok malih. 
 

(4).       Panepase mangda pastika nyatenang iwang patut malarapan triprana,inggih pinka; 

saksi,likita,bukti,tur panepase tan maren       nepek ring catur dresta.

Palet 2 
 

Indik Pamidanda 
 

Pawos 50 
 

 
 
 

(1).       Desa/Banjare, wenang nibakang pamidanda ring warga Desa/Banjar sane sisip. 

(2).       Tetibak pamidanda inucap ring ajeng, kalaksanayang olih prajuru. 

(3).       Bacakan pamidanda, luire ; 
 

ha.       Ayahan panukun kasisipan. 
 

na.       Artha danda saha panikelnya, miwah panikel paturunan. 

ca.        Pangrampagan. 

ra.        Kanorayang. 
 

ka.        Kawusanan makrama tur pipil karang ayahannya kawaliang. 

da.       Panyangaskara. 

(4).       Pamidanda sane katwakang,patut masor singgih, manut kasisipan. 
 

(5).       Jinah utawi arthabrana pamidanda, ngranjing dados druwen Desa/Banjar. 
 

 
 
 

Pawos 51 
 

(1).       Krama sane langkungan ring tigang parumang klantur nenten nahur            paturunan 

miwah dedandan, wenang karampag. 
 

(2).       Tetibak pangrampagan, ngatunin tatacara sakadi ring sor npuniki ; 
 

ha.        Kalaksanayang olih prajuru, kasarengin antuk krama pinih akeh tigang dan maka 

saksi. 
 

na.       Sang ngrampag patut madarsana rikala ngambil barang minakadi nyawerin tanem 

tuwuh, sane ageng pangargannya manut ring utang sang karampag.



 

ca.     Prajuru patut miteketang mangda barang-barang sane 

karampag punika digelis katebus masengker awuku, tur ring kutus rahinane pacang 

kalelang utawi kaadol. 
 

ra.      Tan kengan ngrambag saluwiring barang sane patut inggilang 

manut kecap sastra ageman, miwah mademang pangupajiwan sang karampag. 
 

 
 
 

Pawos 52 
 

(1).       Prade sang pacang karampag mialangin pamargin pangrampangan inucap,          mawastu 

sampun tan ngarutin linging awig-awig, krama           inucap wenang kanorayang. 
 

(2).       Yan Krama inucap manggeh tiwal yadiastun sejeroning makudang- kudang          paruman 

sampun kawehin patinget sakewanten manggih        tiwal,     tan     wenten     pamanrgi     sewos, 

sajawaning krama inucap        kawusanang  makrama  Desa\Banjar,  tur  pipil  kaningayahannya 

kawaliang ring Desa Adat. 
 

(3).       Rerampagan inucap ring ajengkabawos buntas, risampun sang keni karampag punika ; 
 

ha.       Nunas geng rena sinampura ring ajeng krama Desa/Banjar , 

riantukan piwal ring pasubayaba sane pecak sampun 

kareremin. 
 

na.       Nahur pengargan panguwuak pasubaya sadeweg pacang 

karampag kadulurin, antuk prayascita. 

SAPTAMAS SARGAH NGUWAH – 

UWAHIN AWIGN – AWIG Pawos 53 

(1).       Nguwah –nguwahin awig –awig Desa puniki, wantah kengin kalaksanayang antuk paruman 

Krama Desa. 
 

(2).       Pakarsane nguwah-nguwahin punika,mangda mawit saking pakarsan        Krama        Desa 

yadiastun kamedalang antuk sinalih tunggil   prajuru, utawi sinarengan. 
 

Pawos 54 
 
 

 
(1).       Sakaluwiring indik sane sampun kamargiang sadereng awig-awig     puniki kasurat mangda 

kaanutang ring sadaging awig-awig puniki. 
 

(2).       Sakaluwir sane durung kasurat sejeroning awig-awig puniki,              menawi           kangkat 

kanggen metegepin awig-awig puniki, pacang            kasurat jeroning pararem.



 

ASTAMAS SARGAH 

S A M A P T A 

Pawos 55 

 
 
 

(1).       Awig-awig puniki kawastanin awig-awig Desa Adat Penyawa. 
 

(2).       Awig-awig puniki kamargiang ngawit kaingkupin utawi kararemin. 
 

 
 
 

Pawos 56 
 

 
 
 

(1).       Awig-awig puniki kararemin duk rahina buda wuku landep pangelong          ping  10  sasih 

kasa Isaka Warsa 2020 tanggal 15 bulan Juli magenah           ring Bale Adat Penyawa 
 

(2).       Awig-awig puniki kalinggatanganin antuk Bendesa    Adat   Penyawa   miwah   olih   sang 

ngawawenang manut kawenangannyane sowang-sowang, tur kapikukuh antuk murdhaning 

pamikukuh ;    Bupati Tabanan. 
 

(3).       Luir sang ngglagatanganin. 
 

ha.       Kapratama ; prajuru Desa Adat. 

LEPIH-LEPIHAN 
 
 
 
 

Ha. Kapertama : Prajuru Desa Adat Penyawa 
 

1). Bendesa Adat Penyawa 
 

 
 
 
 
 
 
 
 

I Wayan Baru 
 

 
 
 

2). Kelian Adat                                                                                     3). Saba Desa 
 

 
 
 
 
 
 
 
 

I Nyoman Surya Kerta                                                                        I Nengah Setia Giri 
 

 
 
 
 
 
 

4). Kerta Desa 
 
 
 

 

I Made Suaba S.p 

